
Inatsisartut  suleriaasianni  §  32  naapertorlugu  aalajangiiffigisassatut  siunnersuut  imaattoq 
matumuuna saqqummiupparput:

Namminersorlutik  Oqartussat  suliffeqarfiutaasa  ingerlatseqatigiiffittut  ingerlasut 
namminersortunngorsarneqarsinnaanerat  pillugu  qulaajaasoqarnissaanik  Naalakkersuisut 
sulissuteqaqqullugit Inatsisartut aalajangiiffigisassaattut siunnersuut
(ATASSUT-ip Inatsisartuni ilaasortaatitai: Finn Karlsen, Siverth K. Heilmann, Knud Kristiansen)

Tunngavilersuut:
ATASSUT-mit  pingaartilluinnarparput  Kalaallit  Nunaanni  kiffaanngissuseqarluni  niuernikkut 
aningaasarsiornikkullu  ingerlatsineq  ineriartortinneqarnissaanut  periarfissaqartitsilluartoqassasoq, 
tamannalu iluatsinnerpaamik ingerlanneqarsinnaassappat pisortat niuernermi aningaasarsiornermilu 
annertuumik inissisimanerat annikilliartortinniarlugu ataavartumik sulisoqartariaqarpoq.

Ilisimaaraarput suliassaqarfiit ilaat pinngitsooratik pisortanit ingerlanneqartariaqartuusut, taakkulu 
tassapput  inuiaqatigiinnik  tamakkiisumik  kiffartuussinissamik  pisortat  pisussaaffeqarfiinut 
tunngasut.
 
Immikkut  isigineqartariaqartut  aammalu  allanngortitassaanngitsut  eqqarsaatigissanngikkaanni, 
isumaqarpugut  pisariaqartoq  qulaajaanermik  suliamik  aallartitsisoqarnissaa,  suliamilu  tassani 
misissorneqassasut  suliffeqarfiit  ingerlatseqatigiiffiillu  sorliit  siunissami  qaninnerusumi 
ungasinnerusumilu namminersortunngorsarneqarsinnanersut.

Pisariaqarpoq  namminersortunngorsaaneq  pillugu  politikkikkut  anguniakkat  pilersaarutillu 
ersarissut  erseqqissumik  nalunaarutigineqarnissaat,  isumarpulli  malillugu  tamanna  pitinnagu, 
ingerlatseqatigiiffiit  suliffeqarfiillu  killiffii  aammalu  namminersortunngorsarneqarnissamut 
piukkunnassusii pillugit itisilikkamik qulaajarneqarsimanissaat naammassineqarsimasariaqarpoq.

Iluatsittumimmi  namminersortunngorsaasoqassappat  piareersarneq  qaffasissumik  pitsaassusilik 
ingerlanneqarsimasariaqarpoq.  Tassa  ingerlatseqatigiiffiit  suliffeqarfiillu  ingerlanneqarneri 
aammalu  ingerlanneqarnerinut  sinaakkutaritinneqartut  pillugit  ersernerlussinnaasut  tamarmik 
qulaajarneqarluarsimanissaat  tuniniaasoqarnissaanik  aalajanginnginnermi 
naammassineqarsimasariaqarmata.

Namminersorlutik  Oqartussat  ingerlatseqatigiiffiit  siulersorneqarnerinut  allattoqarfimmi  suliassat 
iluaniimmat  qulaajaasoqarnera  aningaasaliussaareersut  qaavisigut  immikkut 
aningaasaliisoqarnissaanik pisariaqartitsisoqassanngitsoq ATASSUT-mit naatsorsuutigaarput.

Taamatut tunngavilersuuteqarluta siunnersuut Inatsisartunut suliassanngortipparput.

